ДУА “Пагост-Загародская сярэдняя школа імя славянскіх асветнікаў Кірыла і Мяфодзія” Пінскага раёна

Пашалюк Таццяна Васільеўна, настаўніца пачатковых класаў, вышэйшай кваліфікацыйнай катэгорыі
“Няма нічога жудасней на свеце, чым спалучэнне “ вайна і дзеці” Інтэграванае пазакласнае мерапрыемства (ІІІ, VII класы)

Мэта: 

пазнаёміць падрастаючае пакаленне з лёсам дзяцей вайны і на прыкладзе іх гераізму, мужнасці, вытрымкі выхоўваць пачуццё патрыятызму, любові да сваёй Радзімы, да народа.
Задачы:

ствараць умовы для абуджэння ў вучняў жадання быць карыснымі сваёй Радзіме і  ганарыцца сваімі продкамі;
развіваць цікавасць да гістарычнага мінулага сваёй краіны;

выклікаць інтарэс да наведвання мемарыялаў, помнікаў Вялікай Айчыннай вайны, як маўклівых сведкаў мінуўшчыны.

Форма правядзення: завочная экскурсія.


Абсталяванне: выстава кніг “Я з вогненнай вескі...”, малюнкі навучэнцаў “Няхай заўсёды будзе сонца!”, мультымедыйны праектар, аўдыяматэрыялы, фотаздымкі мемарыяльных комплексаў “Хатынь” і “Чырвоны Бераг”, мемарыялу “Дальва”, партрэты піянераў-герояў, карткі з заданнямі.
Ход урока


Гучыць ваенная фонавая мелодыя. Дэманстрацыя слайдаў з выявамі дзяцей у ваенныя гады.

Чытанне падрыхтаванымі вучнямі верша П.Панчанкі “Дзеці вайны”

Вучань 1.  Iм не спявалi маткi калыханкi,

                   Яны не чулi казак ад дзядоў,

                   Палохаў iх ахрыплы голас танка,

                   Трывожыў iх журботны ёнк удоў.

Вучань 2.  Яны не плакалi бяссоннымi начамi,

                   Калi ад бомбаў неслi iх у склеп.

                   I словы першыя, якiм iх навучылi,

                   Былi пра немцаў, пра вайну i хлеб.

Вучань3.   Зацiхнуць бiтвы. Вораг будзе знiшчан.

                   I дзецi прычакаюць таго дня,

                   Калi з-пад воблака ўпадзе на папялiшчы,

                   Як цёплы дождж, густая цiшыня.

Вучань 4.  Нясмела з хат яны у поле выйдуць,

                   Каб першы раз спакойна у жыццi

                   Палюбавацца родным краявiдам,

                   Паслухаць звон рачулкi ў трысцi.

Вучань 5.  Пі пах лугоў, красой гаёў любуйся!

                   I ўсё ж iх сэрцы задрыжаць не раз:

                   Iм здасца самалётам першы бусел,

                   Пажарам здасца першая зара.

Вучань 6.  Лагодны гром за дальняю дубровай

                   Напомнiць iм пра жах бамбардзiровак.

                   I часта, часта ў чыстыя iх сны

                             Урывацца будуць галасы вайны.
Настаўнік. 

     Вы праслухалі верш П.Панчанкі “Дзеці вайны”.

· Хто галоўныя героі вайны?

· Якімі былі іх дзіцячыя гады?

· Якія карціны паўстаюць перад вачыма?

· Якія сны бачаць сведкі вайны?

Так. Твор прысвечаны дзецям, якія перажылі вайну. У ім расказваецца пра жудасныя раны, якія навечна засталіся на сэрцах, пра цяжкія ўспаміны, якія не даюць спакою, перашкаджаюць жыць і любавацца жыццём і роднымі мясцінамі. Нават цяпер праз дзесяцігоддзі не ўдалося загаіць раны, прычыненыя вайной. Гэты верш – помнік дзецям вайны.


Таму ўрок наш не падобны да іншых, мы здзейснім  завочную экскурсію па месцах-мемарыялах у гонар  Вялікай Айчыннай вайны. Тэма экскурсіі “Няма нічога жудасней на свеце, чым спалучэнне “ вайна і дзеці””.
 – Як вы разумееце словы “спалучэнне “вайна і дзеці?” (Выказванні дзяцей.)

 –Паспрабуем выканаць заданне. Да слоў ВАЙНА і ДЗЕЦІ падабраць сінонімы, а, якія словы з’яўляюцца сінонімамі, вам вядома. Папрацуем у групах. 

Першая група – слова ВАЙНА                        Другая група  – слова ДЗЕЦІ

смерць                                                                 усмешкі

боль                                                                     радасць

пакуты                                                                 кветкі
слёзы                                                                    гульні

забойствы                                                            сонейка

страх                                                                    мір

гора                                                                      шчасце

зверствы                                                              бесклапотнасць
кроў                                                                      мары

адчай                                                                    любоў

Малайцы. Паміж гэтымі словамі нічога агульнага. Іх нішто не яднае. Дзеці – гэта шум і шчырыя ўсмешкі, шчасце і радасныя галасы. 

 
Дзяцінства – самы цудоўны і бесклапотны час у жыцці кожнага чалавека, пара, калі побач самыя блізкія табе людзі – тата і мама, гэта час,  звязаны з марамі і надзеямі, час падарожжаў па кнігах і родным  куце. 

Але было пакаленне, для якога спакойнае і размеранае дзяцінства закончылася ў грозным 1941 годзе, 22 чэрвеня. Вайна разбурыла ўсе мірныя планы, чорным ценем навісла над кожнай хатай. Замест школьных парт, сустрэч з аднакласнікамі  і любімымі настаўнікамі, замест шумных гульняў і купання ў мясцовых вадаёмах на іх долю выпалі смерць і пакуты родных і блізкіх, разбурэнні, голад. На іх кволыя плечы выпалі такія выпрабаванні, якія не кожны дарослы, вопытны чалавек вытрымае. Яны, звычайныя хлопчыкі і дзяўчынкі, у адзін момант сталі дарослымі.

Вучань 7. 
У акупаванай фашыстамі Беларусі ў гады Вялікай Айчыннай вайны больш за 74 тысячы хлопчыкаў і дзяўчынак, юнакоў і дзяўчат былі звязаны з партызанскімі атрадамі і падпольнымі арганізацыямі. Яны распаўсюджвалі лістоўкі, былі сувязнымі, удзельнічалі ў баях, узрывалі масты і чыгункі,  склады са зброяй, нападалі на абозы з прадуктамі для нямецкіх салдат, разбірамі чыгуначныя шляхі, каб немцы не маглі перавозіць на фронт зброю і папаўняць рады новымі воінамі. Збіралі розныя звесткі пра ворага, зброю для партызан, працавалі на ваенных заводах, дзяжурылі на дахах дамоў пры паветраных налётах. Таксама разам з жанчынамі падлеткі працавалі ў калгасах: навучыліся працы трактарыстаў, прымалі актыўны ўдзел у зборы ўраджаю. Усяляк падтрымлівалі і дапамагалі сем’ям, якія страцілі сваіх родных на вайне. Падлеткі прымалі актыўны ўдзел  ў забеспячэнні арміі ваўнянымі вязанымі шкарпэткамі і рукавіцамі, цёплымі рэчамі. Дзяўчынкі дапамагалі параненым, а таксама выступамі з канцэртамі перад байцамі ў шпіталях.

Настаўнік.

А зараз давайце з вамі здзейснім экскурсію ў цэнтральны парк горада Мінска.  Паглядзіце, калі ласка, на гэты помнік. Можа пазналі гэтага хлопчыка? Так. Гэта Герой Савецкага Саюза Марат Іванавіч Казей. Трагічны момант адлюстраваны ў помніку. Стаіць юны герой у акружэнні 14 елак, якія сімвалізуюць колькасць пражытых ім гадоў. 
Вучань 8.

      Калі пачалася вайна, хлопчыку было 11 гадоў. Чужынцы захапілі яго родную вёску Станькава Дзяржынскага раёна. У бліжачых лясах і вёсках засталося шмат параненых салдат-чырвонаармейцаў. Мясцовыя жыхары дапамагалі ім, хавалі ад немцаў з рызыкай для свайго жыцця і жыцця родных. Маці Марата таксама была актыўнай удзельніцай дапамогі параненым, сувязной партызанскага атрада. За гэта яе схапілі, доўгі час жорстка катавалі, а потым – павесілі. Сын даў клятву, што адпомсціць забойцам. Звязаўся з партызанамі і пачаў ім дапамагаць. Маленькі партызан пранікаў у варожыя гарнізоны, удзельнічаў у дыверсіях на чыгуначных і шасейных дарогах. Затым стаў разведчыкам атрада “25 год Кастрычніка”: сачыў, дзе знаходзяцца варожыя пасты, склады са зброяй.

Вучань 9.

(В.Марозаў “Было герою чатырнаццаць гадоў”.)
11 мая 1944 года піянер Марат Казей прыняў свой апошні бой. Разам з начальнікам брыгаднай разведкі адправіўся на заданне. . Трэба было атрымаць ад сувязнога Ігната Фаміча звесткі, а яму перадаць пакет свежых лістовак, напярэдадні надрукаваных у падпольнай тыпаграфіі. Усё складвалася добра, але пад ранак у вёску Хароменскае награнулі фашысты. Марат адстрэльваўся да апошняга патрона. Засталіся дзве гранаты. Хлопчык падпусціў фашыстаў бліжэй і кінуў адну гранату, а з другой падняўся насустрач ворагам і кінуўся ў натоўп гітлераўцаў: падарваў сябе і ворагаў.
Недабітыя фашысты яшчэ доўга не асмельваліся падысці да хмызняку, дзе нерухома ляжаў Марат.

У 1959 годзе на сродкі піянераў у Мінску пастаўлены помнік юнаму піянеру-герою.

Вучань 10.
Ціхан Баран нарадзіўся ў вёсцы Байкі Ружанскага  раёна Брэсцкай вобласці. У гады вайны ў доме бацькоў хлопчыка размясцілася падпольная тыпаграфія, дзе выпускаліся зводкі і лістоўкі з заклікам да супраціўлення акупантам. У 1943 годзе фашысты разграмілі тыпаграфію. Гаспадарам  удалося выратавацца. Ціхан трапіў да партызан, але наведваў маці і сястрычак, якія жылі ў вёсцы ў сваякоў. Але нечакана ў вёсцы з’явіліся пакупанцы. Яны ўчынілі расправу над мірнымі жыхарамі. Маці хлопчыка адправілі ў Германію на катаржныя работы, а самога хлопчыка моцна пабілі. 
Ціхан захварэў і не змог пайсці ў лес да партызан. 

Праз некаторы час немцы зноў вярнуліся ў вёску. За сувязь з народнымі мсціўцамі жыхароў сяла расстралялі, хаты падпалілі. Дзевяцігадовага хлопчыка заставілі паказаць дарогу да партызан. (Зачытванне ўрыўка з апавядання “Праўнук Івана Сусаніна”. Аўтар І.Макарэвіч. с.105-106.)
– Я ніколі там не быў і не ведаю дарогі, – спрабаваў адказацца хлопчык.

– Тады мы расстраляем вас! Нам вядома, што твой бацька і браты партызаны, –  і ён, не цэлячыся, выстраліў раз, другі.

Ціхан пабялеў і пахіснуўся. Гарачае паветра ўдарыла яму ў твар.

· Гэта я пашуткаваў, – засмяяўся афіцэр. – Але, калі ты нас не правядзеш да партызан, я дам загад расстраляць і цябе, і маці, і тваіх сясцёр.

з сотнямі другіх партызан быў яго бацька і браты. Як ім здрадзіць? А немец паказаў на дом суседа, дзе хаваліся васьмігадовыя сёстры Жэня і Ніна. 

Ціхан маўчаў. У лесе сястрычак таксама шкада?!
Хлопчык прымае рашэнне: павяду да партызан. Але не павёў да народных мсціўцаў, а ў топкія балоты. Фашысты зразумелі, што гэта лавушка, але было позна. Яны забілі юнага патрыёта, які паўтарыў легендарны подзвіг Івана Сусаніна.

Настаўнік.
Дзеці, рыхтуючыся да нашай сустрэчы, вы перачыталі многа апавяданняў, пералісталі даведачную літаратуру, пабывалі на прасторах Інтэрнэта. Перад вамі шыфроўкі. Калі вы іх разгадаеце, то яшчэ раз успомніце імёны тых, хто стаў героем, прыкладам мужнасці, адвагі, любові да роднай зямлі, сваёй Радзімы.
        1. Гэты хлопчык нарадзіўся ў горадзе Івацэвічы. У гады вайны трапіў у партызанскі атрад. Стаў актыўным удзельнікам “рэйкавай вайны”. Пры выкананні баявога задання, узрываючы варожы эшалон, ён загінуў. Назавіце імя  і провішча партызана.

(Кяол Гйоышк – Коля Гойшык.)


2. Юны герой, які прымаў удзел у вызваленні горада Пінска. Ён служыў юнгай на ваенным бранекатары разам са сваім бацькам. У час бою пад горадам Пінскам загінуў разам з членамі экіпажу. Адна з вуліц Пінска носіць імя бацькі і сына … Хто гэты юны герой?
(Аелг Аьлохсўік – Алег Альхоўскі.)


3. Назавіце юных герояў, якія ўваходзілі ў “батальён адважных” Брэсцкай крэпасці.

(Птрё Кыапл – Пётр Клыпа, Кяол Нвоіакў – Коля Новікаў, Пяце Вісальўе –Пеця Васільеў.)


4. Гэтая  дзяўчынка – дачка аднаго з камандзіраў-абаронцаў крэпасці. Разам з сяброўкамі яна дапамагала байцам у час атак: збірала патроны, дапамагала параненым. Але яе і ўсю іх сям’ю расстралялі фашысты. Назавіце імя і прозвішча гэтай дзяўчынкі.

(Нраю Кжвіааатав – Нюра Кіжаватава. Пасля адгадвання кожнага прозвішча паказ фота герояў.)

Настаўнік.

Добра. На выдатна справіліся з пастаўленай задачай. Давайце ўспомнім другія імёны падлеткаў, якія змагаліся за незалежнасць любімай Радзімы. (Адказы дзяцей: Зіна Партнова, Геня Занько, Лёня Касач, Саша Котаў, Юра Жданко, Люся Герасіменка, Валодзя Шчарбацэвіч. Дэманстрацыя партрэтаў.)


Гучыць песня “Хатынь ” у выкананні ансамбля “Песняры”.

Настаўнік.
· Чаму мы слухаем гэту песню?
– Якія пачуцці выклікаў твор? (Адказы дзяцей: боль, гора, жалобу, трывогу.)

Чытанне вучнем урыўка з  верша Аркадзя Куляшова “ Над спаленай хатай”

Вучань    Над спаленай вёскай


                 Адзетай жалобным гранітам,

                           Званы абзываюцца рэхам вайны незабытым.

                           Хай Вечны агонь,

                           Што запалены ў памяць Хатыні,

                           Як рунь і як неба,

                           Палае – зялёны і сіні.

Настаўнік.

– Хто з вас ведае пра жудасны лёс беларускай вёскі Хатынь?(Дэманстрацыя фотаздымкаў вёскі.)

22 сакавіка 1943 года фашысты зажыва спалілі 149 жыхароў Хатыні, невялікай вёскі пад Лагойскам. Сярод іх – 75 дзяцей. Зразумела, што дарослыя мужчыны ўяўлялі пагрозу для немцаў. А што маглі зрабіць двух-, пяці-, шасцігадовыя дзеці? Чым пагражаў Яскевіч Толік, якому ад роду было 7 тыдняў? Не злітаваліся акупанты над дзецьмі, над жанчынамі, старымі. Лютавалі, смяяліся ў вочы сваім ахвярам. Што было ў іх замест сэрца? Усе іх зверствы не паддаюцца чалавечаму розуму, не знаходзяць апраўдання ўчынкі нямецкіх салдат.
Работа з урыўкам з аповесці  Алены Кобец-Філімонавай “Жаваранкі над Хатынню”.


 –  Чаму беларускія пісьменнікі звязваюць трагедыю  Хатыні з вобразам птушак? (Адказы дзяцей.) 

Так. Жаваранак любімая народам птушка, якая радавала ў мірны час жыхароў вёскі. Дзядулі і таты часта рабілі  з галінак дрэў свістулькі, гукі якіх нагадвалі спеў гэтых маленькіх птушак.
Чытанне ўрыўка з аповесці.

Хто б ты ні быў, калі прыйдзеш у Хатынь,  пакінь свае кветкі на магільнай пліце, а сам прысядзь. Прысядзь, адпачні пасля дарогі і паглядзі на неба, паслухай жаваранкаў. Хатынскія жаваранкі спяваюць не так, як другія. Пра што яны спяваюць?.. А ты паслухай, – і сэрцам пачуеш іх песню: “ Людзі добрыя, помніце: мы любілі жыццё, і Радзіму, і вас, дарагія. Мы згарэлі жывымі ў агні. Наша просьба да ўсіх: беражыце мір! Каб нідзе і ніколі ў віхуры пажараў жыццё не ўмірала!”
Дзін-дон!..

Усё гэта было на свеце!

Людзі добрыя, помніце!

Помніце! Помніце!

– Якія пачуцці ўзніклі ў вас падчас чытання? Выберыце адказ з прапанаваных на дошчы слоў: адчай, радасць, боль, жалоба, весялосць, смутак, шчасце, трывога, туга.
 
– Чаму аўтар запрашае кожнага абавязкова прысесці? (Гэта дасць чалавеку магчымасць спыніцца, падумаць пра тых, хто загінуў у Хатыні, задумацца над тым, як зрабіць так, каб падобная бяда больш не прыйшла ні да кога.)

– З якой мэтай прапануецца чалавеку  паглядзець на неба? (Неба – маўклівы сведка гісторыі, хатынскай трагедыі.)

– Аб чым спяваюць  хатынскія жаваранкі? Знайдзіце і зачытайце адпаведныя радкі. Чаму хатынскія жаваранкі спяваюць не так, як іншыя? (Жаваранкі ў сваіх песнях перадаюць сум, гора, боль, аб якіх ім нашэптваюць нябёсы Хатыні.)
  –   Зачытайце словы-просьбу, якая гучыць як заклік, як папярэджванне.

Хатынь – могілкі згарэўшых разам з жывымі жыхарамі  і не адрадзіўшыхся пасля вайны вёсак. Іх 186. У гэтым жа Лагойскім раёне ёсць яшчэ адна вёска Дальва, якую называюць сястрой Хатыні. 19 чэрвеня 1944 года фашысты знішчылі вёску Дальва: зажыва спалілі 44 яе жыхароў. Сярод іх было 29 дзяцей. Вёску знішчылі, калі  да вызвалення Беларусі заставаліся лічаныя дні. Цудам застаўся жыць толькі Мікалай Пятровіч Гірыловіч, які сцвярджае: “Гасподзь пакінуў мне жыццё – каб было каму расказаць…”

Вучань.


У 1973 годзе адкрыўся мемарыял “Дальва”. (Паказ фота мемарыялу.)


Велічная постаць жанчыны-маці, да якой прытуліўся маленькі хлопчык.  А за спінамі – чорныя бэлькі, што руйнавалі чалавечыя жыцці. Былая вясковая вуліца стала алеяй памяці: 44 бярозкі – як напамін пра загінуўшых у страшным вогнішчы. На месцы, дзе стаялі хаты – своеасаблівыя зрубы з цэменту. (с.13, “Нашчадкі вогненных вёсак”, аўтар Таццяна Падаляк.)

У Дальве ўстаноўлены камень з тэкстам – нібыта спаленыя фашыстамі людзі просяць прабачэння,  што не могуць гасцінна сустрэць у вёсцы:

Спаліў нас вораг чэрвеньскай парою –
Дзядоў, жанчын, падлеткаў і дзяцей.

Даруйце, людзі добрыя, за тое,

Што вас не сустракаем як гасцей.

Вёскі Янушкавічы, Ганцавічы, Свяціна і яшчэ доўгі спіс вёсак, якія паўтарылі страшны лёс Хатыні.

Настаўнік.
А зараз я запрашаю вас пабываць у Жлобінскім раёне Гомельскай вобласці. Вёска Чырвоны Бераг. Тут у чэрвені 2007 года быў адкрыты мемарыяльны комплекс “Чырвоны Бераг”. Комплекс узведзены ў памяць усіх дзяцей Беларусі, якія ў гады Вялікай Айчыннай вайны знаходзіліся ў канцэнтрацыйных лагерах ці былі выгнаны на катаржныя работы ў Германію. У Беларусі дзейнічалі 14 канцлагераў для дзяцей ва ўзросце ад 8 да 14 гадоў. Жыццё ў лагерах было нечалавечым. Камеры зімой не абаграваліся, здараліся эпідэміі. Дзеці паміралі ад голаду і хвароб. Але самымі жудаснымі былі лагеры смерці, у якіх гітлераўцы бралі кроў у дзяцей падлеткаў для нацысцкіх салдат і афіцэраў.
Вучань1.
Як ваўкі, 

Абступалі іх карнікі-фрыцы.

З ручак кроў іх смакталі

Блішчастыя шпрыцы.

Дзеці нават не зналі,

Што кроў аддавалі

Тым,

Хто іхніх бацькоў і братоў забівалі.

У гады вайны ў вёсцы Чырвоны Бераг знаходзіўся перасыльны пункт малалетніх вязняў. Дзяцей сілком адбіралі ад бацькоў, каб зрабіць донарамі. Адсюль больш моцных хлопчыкаў і дзяўчынак эшалонамі адпраўлялі ў фашысцкае рабства.
Вучань 2. 
На ўваходзе ў комплекс стаіць скульптура дзяўчынкі. Знясіленая і худзенькая, яна ў роспачы ўздымае рукі ўверх, быццам спрабуе абараніць сябе ад усіх жахаў “фабрыкі смерці”. 

Вучань 3.
Цэнтрам мемарыяла з’яўляецца своеасаблівая “Плошча Сонца”. Па высаджаным яблыневым садзе разыходзяцца незвычайныя прамяні-алеі. Іх восем. Сем прамянёў маюць жоўты колер, а восьмы, галоўны ўваход у комплекс, – чорны. На прамяні-алеі чорнага колеру кампазіцыя з пустых белых школьных парт. Гэты клас яшчэ называюць мёртвым. Тут ніколі званок не пакліча на ўрок, на партах не будуць ляжаць падручнікі, не  загучыць дзіцячы гоман. 
На чорнай дошцы перад “мёртвым класам” ліст Каці Сусанінай, як “завяшчанне паміраючай дачкі”. Дзяўчынка напісала яго перад тым, як здзейсніць самагубства, каб толькі не ехаць на работу ў Германію. Каця Сусаніна – гэта ўсе загінуўшыя дзеці гэтай зямлі. На адваротным баку “класнай дошкі” – карта Беларусі з пазначанымі населенымі пунктамі, у якіх знаходзіліся канцлагеры з вялікай колькасцю дзяцей.
Вучань 4.
У цэнтры “Плошчы Сонца” – сімвал дзяцінства, “папяровы караблік” як напамін пра дзіцячыя мары, надзеі і спадзяванні, якім не наканавана збыцца. На ветразях запісаны імёны дзяцей, вязняў канцлагера. Тут пазначана 171 дзіцячае імя.  За караблікам – вітражы з дваццаццю чатырма дзіцячымі малюнкамі, якія сімвалізуюць перамогу дабра і міру, мары і шчасце.

Настаўнік.

Заканчваецца экскурсія, але з памяці людской ніколі не знікнуць падзеі тых жудасных дзён. 

Вайна і дзеці… Дзеці – сведкі тых трагічных падзей, тых, акропленых крывёю, 1418 дзён і начэй. Скалечаныя лёсы, целы. Іх не далюбілі, не даабдымалі, ім не было каму рабіць падарункі на Дзень нараджэння, лячыць у час хваробы. Але самае цяжкае – гэта раны не на целе, а сардэчныя і душэўныя. Не прыдумалі яшчэ такіх лекаў, каб іх залячыць. Як і чым не лячы – усё роўна баляць, ныюць, трывожаць. Дзеці, вы нарадзіліся і праводзіце сваё дзяцінства ў мірны час. Вы не чулі гулу самалётаў, стрэлаў. Вы бачылі вайну толькі па тэлевізары і на малюнках, маглі чуць пра яе ад сваіх дзядуль і бабуль. Нам вельмі цяжка ўявіць, якое кароткае чалавечае жыццё, як лёгка абарваць яго ў адзін момант. А ім, дзецям вайны, і зараз сняцца бамбёжкі, твары забойцаў, нямецкая гаворка. Не было ў іх дзяцінства. Яго ўкрала вайна. Мы ўсе павінны помніць тых, хто склаў свае галовы, хто назаўсёды застаўся юным, юным героем.
Мы з вамі наведалі мемарыялы, пабывалі ля помнікаў. А помнікі – гэта напамінанне, заклік і перасцярога з мінулага. Ёсць помнік – ёсць памяць, памяць аб людзях, падзеях. Сёння мы вучымся ў герояў вайны. І самае галоўнае – вучымся мірна разрашаць усе канфлікты, уступаць, паважаць любое меркаванне, шанаваць мірнае жыццё, якім бы складаным яно не здавалася. Давайце разам берагчы мір, радавацца, любіць. 

Тэма вайны кранае сэрцы не толькі дарослых людзей: мастакоў, скульптараў, пісьменнікаў, кампазітараў. У заключэнне паслухайце верш  Юліі Былінскай, мінскай гімназісткі, якая ў дзесяцігадовым узросце заклікае берагчы мір і помніць герояў.  
 Вучань 1.
Стаю ля помніка ў вялікім задуменні

І думаю аб тых, хто тут ляжыць.

Пліта маўчыць.

А ў сэрцы, нібы адгалосак:

“ Была вайна, была…”– крычыць.

Вучань 2.

Крычыць так гучна голас той жалобны

Аб тых, хто не вярнуліся з вайны…

Гэта  адважныя і мужныя,

Маёй Радзімы лепшыя сыны.

Вучань 3.

Аб іх мы помнім, іх у сэрцы носім.

І будзе жыць іх подзвіг у вяках,

А напамінам нам заўсёды будуць

Прыбраныя магілы ў вянках.
Вучань 4.

Хай будзе неба чыстым над зямлёю,

Каб мы не зведалі цяжар вайны.

Каб праняслі мы мужна і дастойна,

Што даравалі нам героі той вайны.
Рэфлексія мерапрыемства. А зараз на кожную літару слова ПОМНІК  падабраць словы, якія адпавядаюць тэме ўрока. Напрыклад, літара П – памяць, подзвіг, патрыёт, пакуты, пераможца. О – ордэн, ода. М – міласэрнасць, мудрасць, мір. Н – надзея, непаразуменне, насілле. І – інтарэс, ініцыятыва, іншаземцы, інфармацыя.  К – карысць, каштоўнасць, кветкі.

